
Добро утро! Ми претставува задоволство да ја отворам оваа историска 

конференција во Скопје со толку многу истакнати гости од Белград, Љубљана, Приштина, 

Сараево, Софија, Тирана, Загреб, и се разбира, од Македонија. Сакам да упатам посебна 

благодарност до нејзината ексеценција, Гордана Јанкуловска, министер за внатрешни 

работи на Република Македонија, што ни се придружи ова утро. Нејзиното присуство 

служи како потсетување за важноста на темите за кои ќе дискутирате и потребата за нови 

идеји и солидни реформи. Исто така, сакам да им се заблагодарам на нашите специјални 

говорници – на началникот Роберт Вернон, поранешниот шеф на полицијата на Лос 

Анџелес, и на професорот Том Вингфилд, кои ќе бидат со вас за време на целата 

конференција, како и на Ричард Грејсон, кој ќе зборува ова попладне. Содржината на 

службените биографии не може доволно да ја опфати стручноста и енергијата на овие 

извонредни луѓе и нам ни претставува чест што дојдона на оваа конференција.  

 

Унапредувањето на правната држава е еден од најголемите приоритети на 

Амбасадата на САД во Скопје, како впрочем и на сите амбасади во регионот. Присуството 

на толку многу високи експерти за право, академици, аналитичари, новинари, 

претставници на влади, лидери на невладини организации и членови на меѓународната 

заедница покажува дека ова, исто така претставува приоритет за многу од вас. На 

Балканот имало многу конференции и семинари посветени на различните аспекти на 

правната држава, но се надеваме дека денес и утре, секој од вас – без обзир на професијата 

– ќе се осврнете на работите од малку поинаков агол отколку досега. 

 

Роберт Ф. Кенеди, кој беше државен обвинител за време на претседателскиот 

мандат на неговиот брат Џон, рече: “Проблемот со власта е... како да се натераат луѓето на 

власт да живеат за јавноста, а не од јавноста.” Тоа е целта на оваа конференција: јавноста 

како партнер во правната држава. 

 

Експертите честопати лесно можат да се изгубат во технички поими и деталите на 

законите – тука мислам на вистинските експерти како вас, кои ги знаете сите прашања и 

се трудите да ја вршите својата работа најдобро што можете. Знам дека во оваа просторија 

има многумина кои би можеле со часови да дискутираат за еден специфичен сегмент од 

Кривичниот законик. Но, таквите стручни дискусии имаат тенденција да ја занемарат 

едната од најважните страни: обичниот граѓанин од улица кој всушност, е најзасегнат од 

тој законик.  

 

Затоа, би сакал да ве замолам, во наредните два дена се што правите во вашата 

професија да го гледате од перспективата на оној маж или жена, кои не студирале право, 

не предаваат право, ниту пак го анализираат судството. 

Се надевам дека нашите извонредни панелисти и темите, како што се Правата и 

одговорностите на граѓаните, Улогата на образованието и на медиумите, и како нашите 



функционери ни го „продаваат“владеењето на правото, ќе стимулираат некои свежи 

погледи за она што го правиме секој ден. 

 

Од овде, ќе му се придружам на министерот за образоание, Панче Кралев, на 

свеченоста по повод започнувањето на првиот школски ден оваа учебна година. Почестен 

сум што ме покани да му се придружам и навистина се радувам на овој настан и што ќе ги 

видам децата, иако тажни што заврши распустот, истовремено и возбудени поради 

очекувањата од новата година. Се надевам дека ќе имаат можност, каква што имав јас кога 

бев млад, да учат за своите права и одговорности според законот. Како и секое друго дете, 

и јас обожавав да гледам телевизија, особено цртаните филмови што се прикажуваа во 

сабота претпладне. Се прикажуваше една серија – меѓу Супер пријатели и Џони Куест – 

наречена “Скулхаус рок.” Тогаш не бев свесен, но Скулхаус рок ме учеше, мене и 

милиони други деца, за она што подоцна сфативме дека е Граѓанско образование. Преку 

оваа серија учевме дека законите, Уставот, и одговорноста ни припаѓаат и нам, исто така. 

Се надевам дека во наредните два дена ќе размислувате за тој вид на креативно 

вклучување на јавноста и дека нема да го заборавите овој мал видео клип – Јас сум само 

предлог закон – и откако ќе се вратите на работа. Ви благодарам и ви посакувам успешна 

конференција! 

   

 


